Бахтиёр Шоҳназаров:

ИККИЮЗЛАМАЧИЛИК ДАВР ТАЛАБИМИ?


Танқид ҳамма вақт мавжуд бўлган. 

Танқид бор жойда ривожланиш бўлади. 

Танқид кучли бўлган жойда тараққиёт илдамроқ бўлади. 

Синаб кўринг: бир пиёла чойга тўрт-беш қошиқ шакар солиб ичиб маза қила оласизми? 

Мақтов кўпайиб кетганда ҳамма ишлар орқага кетади. Шарқ мамлакатларида давлат бошлиғини кўкларга кўтариб мақташ ўзига хос удум бўлган. Ҳозирги кунгача ҳеч қандай тўсиққа учрамасдан давом этаётган мазкур анъана жамият ривожидаги асосий тўсиқлардан бирига айланиб қолди. Барчамиз севиб томоша қиладиган «Аловиддиннинг сеҳрли чироғи» номли бадиий фильмда мақтовнинг классик намунаси жуда моҳирлик билан кўрсатилган. Агар эсласангиз – зерикиб кетган подшоҳ ёнидаги вазиру-уламоларга «нимага бизни мақташмаяпти?» деб шаъма қилади. Вазири аъзам ўша заҳотиёқ уни кўкларга кўтариб мақтай бошлайди. Таъбир жоиз бўлса – подшоҳни еттинчи осмонга қадар олиб чиқиб, ўша жойларда кўпроқ вақт лаззат олиши учун «нарвонни олиб қўяди». 

Мақтов доим мавжуд бўлишига қарамай, шарқда ҳақиқатни сўзлашдан қўрқмайдиган прогрессив шахслар ҳам яшаб ўтган. Ўтган асрнинг 70-йилларида ўрта мактаблардаги адабиёт дарслигидан ўзбек классик шоири Маҳмурнинг бир ғазали жой олганди. XIX асрнинг иккинчи ярмидаги Ҳапалак қишлоғи муаммоларига бағишлаб ёзилган ғазал мамлакат бошқарувчисига ўзига хос нома сифатида битилган бўлиб, доимо қулоқларим остида жаранглаб туради: 

«Эй, жаҳондори зафар, кавкабаи даври фалак,

Гўш қил қиссаи қишлоқи ҳароби Ҳапалак».

Маъноси: «Эй, зафарларимиз йўлбошчиси, давримиз осмонидаги ёрқин юлдуз, ҳароб ҳолга тушган Ҳапалак қишлоғи ҳақидаги қиссамга қулоқ солгин». 

«Тўғри гап туққанга ёқмас» деган нақл бор. Халқ ғамида ғазал ёзган шоир, муаммога давлат бошлиғининг эътиборини қаратсам-да, зора аҳвол яхши томонга ўнгланса, деб фикрлаган. Танқидий руҳдаги ғазали учун ҳар ҳолда унинг бошини силаб, раҳмат айтишган бўлмаса керак. Бунинг ўрнига ўша шоир подшоҳни мақтаб битта гўзал ғазал битса кимҳоб чопон билан тақдирланиши, сарой шоири сифатида сийланиши мумкин эди-ку? Лекин, шоир иккиюзламачилик қилмасдан, ўзининг фуқаролик позицияси борлигини кўрсатади. Фақат мадҳиялар битган шоирлар тинч, осуда ҳаёт кечиришган. Қизиқ, ортиқча ғалва чиқишини билатуриб танқидий фикрлар билдиришдан чўчимайдиган шоирлар ҳозирги замонда кўпмикан?… 

Айрим маддоҳлар «танқиднинг ўрнига кишиларни яхши ишлар билан, яхшиликни кўрсатиб тарбиялаш керак» деб эътироз билдиришини уларнинг ўзига хос позицияси сифатида қабул қиламан, холос. Тўғри, «яхши гап билан илон инидан чиқади» деган нақл бежиз айтилмаган. Аммо, «фойдали экан» деб витаминни керагидан ортиқча истеъмол қилсангиз «авитаминоз» деган касалликни келтириб чиқаради. 

Мақтовни наркотикка ўхшатаман. Наркотик модда истеъмол қилган киши бир қанча муддатга «кўкларга учиб» кайф-сафо қилиб, бу дунё ғамларини унутади. Лекин, дозаси кўпайиб кетса нариги дунёга равона бўлади. Афсуски, бугунги кунда расмий оммавий ахборот воситаларида, тиббиёт тили билан айтганда - мақтовнинг «дозаси» ҳаддан ташқари кўпайиб кетди. Кўпчилик буни қабул қилолмайдиган даражага етди. Мақтови кўп газета ёки кўрсатувлар осонгина «бойкот» қилинмоқда. Яъни, ўзимизнинг газета ўрнига хорижий нашр сотиб олинади ёки телевизор мурвати хорижий телеканалга буралади. Буни жиддий газеталарнинг тиражи йил сайин пасайиб кетаётганидан билса бўлади. 

Халқнинг дилидаги гапларни ёзган газеталар асло кам бўлмайди. 1980-йилларнинг охирида «Ўзбекистон адабиёти ва санъати» газетасининг битта сони салкам 1.500.000 (бир ярим миллион) нусҳада босилган! Ҳозир эса 8.000 (саккиз минг) атрофида, холос! Тиражлар камлигидан кўпгина газеталарни «газета» деб аташга тил ҳам бормайди. Балки «деворий газета» дейилса тўғрироқ бўладими?

Мен ўзим ёшлигимда ҳар куни камида 3-4 та газета ўқирдим. Ҳозирги ёшларчи? Китоб ва газета ўқимаган авлоддан нимани кутиш мумкин? Бу кетишда тез орада ўқиш ва фикрлашдан узоқлашишнинг «мевасини» тотадиганга ўхшаймиз. 

Маддоҳ ва иккиюзламачилар сони камаймаяпти, чунки ҳар қандай тузумда уларга эҳтиёж бор. Бироқ, шундай кун келадики, улар халқ назаридан қолиб кетади…


Яқинда бир газетада эълон қилинган замонавий ғазалларни ўқиб, ҳали ҳақиқатни айтишдан қўрқмайдиган шоирлар борлигидан хурсанд бўлдим. Фикрларимни классик ғазал мисолида бошлагандим, интиҳосида замонавий ғазалдан қуйидаги сатрларни келтирмоқчиман: 


«Дилбўзарда дурмушимиз машҳури жаҳон ўлди,


Амо ейиб ичмоғимиз қотиғ нон, ёвғон ўлди».


Бугунги кунда шундай ғазал битаётган замонавий Маҳмурлар бор экан, демак келажакка ишонч билан қарасак бўлади.

